
ХЭЛМЭГДЭЖ ДУУСААГҮЙ ЗОХИОЛЧ

	Монголын орчин үеийн уран зохиолыг үндэслэгчдийн нэг улсын гавьяат алдарт уран зохиолч Содномбалжирын Буяннэмэх хорвоод мэндэлсний 90 жилийн ой энэ 9-р сарын 15-нд болж байна. 1902 онд Түшээт хан аймгийн Говь түшээ гүний хошууны (одоогийн Дундговь аймгийн Дэлгэрхангай сумын) нутагт малчин ардын гэрт монголын нийгмийн гүнзгий зөрчил, үндэсний тусгаар тогтнолын төлөө тэмцлийн ид ширүүн үед амьдарч улс төр, уран бүтээлийн ажил үйлсийг хослуулан явсаар өөрөө анх үүсгэлцсэн ардын хувьсгалынхаа эсэргүү гэгдэн 1937 онд Улаанбаатар хотын ойролцоо цаазлагдсан түүний амьдралын замналыг эргэн санахад гайхамшигтай агаад эмгэнэлтэй санагдана. Хамгийн наад зах нь 1935 онд төр засгийн хамтарсан хурлын тогтоолоор «Нөхөр Буяннэмэх бол монголын үндэсний уран сайхныг анх үүсгэн буй болгох явдалд түрүүлэн оролцож явсан төдийгүй одоо хүртэл үндэсний уран зохиол, найруулга ший жүжгийн ажилд онцоор идэвхийлэн оролцож өдий төдий уран сайхан бүтээлүүдийг үйлдэж гүйцэтгэн бүхий тул «улсын гавьяат алдарт уран зохиолч хэмээх цол олгон «Уран сайхны ажлын онц гавьяаны үнэмлэх» өгч байснаа хоёрхон жилийн дараа нам төрийг уландаа гишгэсэн X. Чойбалсан тэргүүтэй онцгой комиссын шийдвэрээр ардын дайсан, хувьсгалын эсэргүү гэгдэн цаазлагдсан нь гайхалтай. Ийнхүү 1921 оны хувьсгалын үйлсийг анхнаас нь үзэл санааг нь бүтээлээрээ сурталчилсан С. Буяннэмэхийн зохиолыг хувьсгалын эсэргүү утгатай хэмээн хориглосон атал шүлгийг нь зохиосон «Монгол интернационал» дууг 1950 оныг хүртэл БНМАУ-ын төрийн сүлд дуу болгон X. Чойбалсан өөрөө ч хүндэтгэлтэй дуулж байсан нь сод авьяастныг алж болох боловч үзэл санааг нь ялж чадахгүйг нотолсон гайхамшиг. Ленинтэй уулзсанаа «Гайхамшигт учрал» хэмээн бахархаж найруулал бичиж үзэл санааг нь сурталчилсан хүн Лениний сургаалаар бодлогоо хийсэн нам төрийн үед буруутан болсон нь эмгэнэл. 

	С. Буяннэмэхийн амьдралд гайхамшигт учрал, гайхалтай хэлмэгдүүлэлт анхнаасаа хослон байлаа. Түүний таван настай байхад эх Дум нь нас барсан нь өнчин хүүг ямар ч золгүй учралд оруулж болох хувь заяаны хатуу сорилт «хэлмэгдүүлэлт» байсан ч нийслэл хүрээнд байсан хүргэн ах өндөр Лувсангийнх нь авчран асарч улмаар Өвөр монголын үндэсний эрх чөлөөний тэмцлийг удирдсаны учир

	 

	Тоо наан голын жараахайг

	Тогоруу түүгээд барлаа

	Тоо тун пүүгийн цэргийг

	Тогтох алаад барлаа 

	 

	хэмээн ардын дуунд мөнхөрсөн домогт баатар Тогтох Богд хаант монгол улсыг түшин ирж суурьшсан үед нь тэднийд үрчлэгдэж гэрийн багшаар монгол бичиг, манж хятад хэл заалган нийслэл хүрээний дунд сургуульд орж үндэсний боловсролын зэрэгцээгээр орос хэл бичигт суралцан малчин ардын өнчин хүү өрнө дорныг хослуулсан боловсролтой болсон нь тэр үеийн нөхцөлд хэн бүхэнд олдохгүй завшаантай гайхамшигт учрал байлаа. Сүхбаатарын байгуулсан хувьсгалт бүлгэмд 1920 оны 4-р сараас элсэн улмаар монгол ардын намын анхны гишүүдийн нэг болсон С. Буяннэмэх бол монголын хувьсгалч, шинэ үеийн зохиолчдод оногдсон жаргал зовлонгийн анхдагч бүгдийг амссан хүн байлаа. Коминтернд суух МАН-ын төлөөлөгч, Монголын үнэн сонины эрхлэгч, В. И. Ленинтэй уулзсан монголын хувьсгалч, монголын залуучуудын байгууллагын удирдагчийн хувьд С. Буяннэмэх түрүүчийн хүмүүст тооцогдох төдийгүй хувьсгалын дуу Ленин, октябрь, намын тухай шүлэг, зохиол шинэ цагийн жүжгийн анхны зохиогч нь байсан юм. Тэгсэн атлаа хувьсгалын эсэргүү хэрэгт хардагдан хэлмэгдэхийн зовлонг хувьсгалчдаасаа түрүүлж Бодоо нарын дараагаар Данзаны хамт амсан насан туршдаа түүний сүүдэрт үе үе дайруулсаар 1937 онд цаазлагдсан нь элэг эмтрэм эмгэнэл мөн.

	1924 онд монгол ардын намыг үүсгэн байгуулагчдын нэг Данзаныг хэлмэгдүүлэн цаазлахад түүний хамсаатан гэж хардагдан өрөөндөө хоригдоход «хувьсгалын хэрэгт чин үнэнээсээ зүтгэсээр байхад муу талаар хардаж хорив гэж гомдон Өвөр монголд очиж хувьсгал хийлцье гэж боджээ». Ийнхүү Буяннэмэх хар амиа хаацайлж оргосонгүй хувьсгалчийн ёсоор явж Өвөр монголын ардын намын анхдугаар их хуралд оролцон төв хорооны тэргүүлэгч гишүүнээр сонгогдон хэвлэлийн ажлыг нь эрхэлж байхдаа 1924 оны 11-р сараас 1925 оны 7-р сар хүртэл «Дотоод монголын ардын сэтгүүл» хэмээх нийгэм улс төр, уран сайхны сэтгүүлийн 9 дугаарыг хэвлүүлжээ. Энэ үедээ С. Буяннэмэх Бээжинд очиход Банчин Богд тэндхийн монгол сүмд ирээд зүг зүгээс монголчууд цугларан мөргөж хэрмийн гадаа Банчин богдын утлага зангиа, сахиусыг худалдаж байхыг хараад өнөөх хувьсгалт хэвлэлүүдээ Банчин богдын зарлиг гэж үнэгүйгээр тараан хувьсгалын үзэл санааг түгээж буйг нь МАХН-ын Төв Хорооны дарга Дамбадорж тэнд ажлаар очоод байхдаа харж «нутагтаа буц барьж хорихгүй» гэж баталгаа өгсөн тул монгол орондоо эргэж ирсэн гэлцдэг. 1928 онд МАХН-ын ХII их хурал болж улс орноо бие даалган өвөрмөц онцлогийг нь хадгалан хөгжүүлэх үзэл бодолтой хувьсгалчдыг баруунтан хэмээн буруутгахад С. Буяннэмэх мөн л тэдний тоонд орж коминтерноос холбоогоо таслан хятадын цэргийн эрхтэнд урвасан гэгдэх Мэрсэйтэй Өвөр монголд байхдаа ойр дотно байсны тул 1932 онд бас л хардагдан шоронд орж явжээ. Энэ үрд 4 сар илүү хамт хоригдсон зохиолч Д. Намдагт нугалааны тухай ярихдаа «Энэ бол намын алдаа биш намын эрхийг гартаа авсан хүмүүсийн хийж байгаа алдаа» гэж байсан гэдэг. МАХН-ын ийм л үнэнч гишүүдийг хувьсгалын эсэргүү хэмээн 1937 онд онцгой комиссын тогтоолоор цаазлан хэлмэгдүүлсэн нь улс төрийн эмгэнэлт явдал юм. 1937 оны хэлмэгдүүлэлт С. Буяннэмэхийн хувьд эхнийх ч биш эцсийнх ч биш байсан нь бүр ч гачлантай бөгөөд 1960-аад онд түүнийг цагаатгахдаа МАХН-ын үзэл суртлын түшмэд «Буяннэмэхийг иргэний нь хувьд цагаатгаснаас бус зохиол бүтээлийнх нь алдааг бүрэн цагаатгаагүй» гэж чиглэл өгсний сүүдэр өнөө хүртэл арилаагүй байна. 1937 оноос хойш зохиол бүтээлийг нь хэвлэхийг хориглож байснаа дөнгөж 1968 онд «Түүвэр зохиол»-ыг нь гаргахдаа тэр үеийн үзэл суртлын шүүрээр шүүж хагас зохиолыг нь зэрэмдэглэн оруулахдаа удиртгалд нь «түүний хийсэн оролдлого санаачилга бүхэн нь тэр болгон зөв амжилттай болж байсангүй учир С. Буяннэмэхийн бүтээлд шүүмжлэлтэй хандах хэрэгтэй юм. Түүний 1928 онд бичиж байсан асуулт хариултын шүлэг нь ард түмнийг хувьсгалч ёсоор соёлжуулахад ач холбогдлоо өгч чадах ашигтай оролдлого санаачилга байж чадсангүй. Харин ч утга зохиолыг хувьсгалын их хэргээс хөндийрүүлж мэдэх хортой зүйл байсан» гэж тэмдэглэсэн бол их дээд сургуулийн мэргэжлийн ангийн сурах бичиг болон хэрэглэгдэж буй «Монголын орчин үеийн уран зохиолын түүх»-ийн тэргүүн ботид (1985 он) «Түүний ертөнцийг үзэх хувьсгалт үзлийн гүн ухааны дэвсгэр нимгэн байснаас баруун зүүн оппортунизмын нөлөөнд автаж нийгмийн амьдралын шинэ хуучин үзэгдэл явдлын харилцаа холбоог хэлбэрийн талаас ухаж МХЗЭ-ийн үүргийг хэт үнэлэх, улс орны хөгжлийн зарим асуудлаар алдаа мадагтай санал үндэслэлийг С. Буяннэмэх МАХН-ын их бүгд хуралд тавьж байсан удаатай... социализм байгуулалтын зүй тогтлыг жижиг хөрөнгөтний үзэл сонирхлын үүднээс ойлгож байжээ» хэмээн түүнийг удаа дараа хэлмэгдүүлсэн явдлыг «онолын» үүднээс зөвтгөжээ. Манай судлаач шүүмжлэгчид С. Буяннэмэхийн тухай бичихдээ түүний зохиол бүтээлийн уран сайхныг задлан шинжлэхийн оронд иймэрхүү байдлаар улс төржсөн дүгнэлтээр шүүмжлэх нь загвар болжээ. С. Буяннэмэх МХЗЭ-ийн үүргийг хэт дөвийлгөсөн гэж зэмлэгдсэн тухайд гэвэл 1921 оны 8-р сарын 25-нд Бошгыг халах залуучуудын эвлэлийг байгуулахад гишүүнээр элсэн тэргүүлэгч болж улмаар 1922 онд МХЗЭ анхдугаар их хурлаас Төв хорооны даргаар сонгогдон ажиллахдаа монголын залуучуудын дууллын шүлгийг нь зохион түүнийг МАХН-аас хараат бус бүхий л талаар бие даасан байгууллага болгох гэж хамгийн зөв чиглэлээр ажиллаж байсныг хэлжээ. Хамт шоронд хоригдож байхдаа ахмад зохиолч Д. Намдагт ярихдаа ший жүжиг зохион найруулахдаа хөдөлмөрчдөд соёл түгээхийн зэрэгцээ «Эвлэлийн төв хороо мөнгөгүй ягдахад нь цагаан сараар гишүүдийг хөдөлгөн мөнгө олох арга гаргасан юм. Хамгийн түрүүнд Богдын ордонд очиж тоглоод 50 лан мөнгө олж билээ» гэжээ. Хэрэв МХЗЭ үзэл суртал, эдийн засгийг хослуулан бие даах талаар С. Буяннэмэхийн удирдсан чиглэлээр явсан бол улсын төсвөөс татаас аван санхүүждэг МАХН-ын сүүдэр болсон байгууллага болохгүй байсан нь лавтай. 

	С. Буяннэмэх «Цэгц шударгыг шүүмжилсэн шүлэглэл» «Мопрын дуу», «Ардын намын анх мандсан хураангуй шүлэглэл», «Ленин», «Майн нэгэн», «Октябрийн хувьсгал» «Манай хоршоо» зэрэг шүлэг бичсэнээр нь нийт яруу найргийг нь төлөөлүүлж «Шүлгийн урлагийг төдий л анхаарахгүй агуулгын талыг голлон чухалчилж байсан доголдол» гэх мэтээр манай судлаачид дүгнэдэг нь нийтлэл шүлгийн мөн чанарыг дутуу ойлгосонтой холбоотой нэгэн зүйл хэлмэгдүүлэлт мөн. Тэгвэл С. Буяннэмэх сонгодог реалист уран зохиолыг ердийн их уран зохиол гэж нэрлээд хувьсгалт уран зохиолыг үүнээс тусгайд нь авч үзэж байсны зэрэгцээ яруу найргийг шүлэг, холбоо, найруулга гэж хуваан «аливаа хэрэг явдлыг тодорхойлон толгой холбож үргэлжлүүлбэл тэр нь шүлэг бус холбоо найруулга» гэж үзэж байсныг бодоход улс төрийн суртал ухуулгын чиглэлтэй нийтлэл аястай бүтээлүүдээ жинхэнэ шүлэг бус холбоо найруулгад тооцдог байсан болов уу? Өөрийнх нь холбоо найруулга гэж үзсэн зүйлийг жинхэнэ шүлэгт тооцон шүлгийн урлаг тааруу гэж зэмлэх нь хэрэглээний хавсрал урлагийн зүйлсийг уран сайхны бүтээлтэй адилтгасан эндүүрэл болох бус уу? Тэгээд ч С. Буяннэмэх улс төрийн талаар олон удаа хардагдан сэрдэгдсэндээ залхаад МАХН-ын үзэл сурталд үнэнч хүн гэдгээ харуулахын тул ил цагаан утгыг голлосон суртал ухуулгын шүлэг олныг бичсэн байж магадгүй юм. Нөгөө талаар МАХН-ын үзэл суртлын дууч байсан хэмээн Ц. Гайтавыг зэмлэн коммунистын тухай шүлэг бичсэн зохиолчдыг яллаж буй өнөөгийн хэт улс төрчид С. Буяннэмэхийг ийм сэдэвт шүлгүүдээр нь буруутгавал бас л шинэ цагийн хэлмэгдүүлэлт болно. С. Буяннэмэх ленин, октябрь, нам хувьсгалын тухай шүлэглэхдээ тэдгээрийн тухай туйлын хүслэнгээ урнаар илэрхийлсэн болохоос бус үнэн бодит зүйлийг төдий л дөвийлгөн магтсангүй. Социалист реализмын үед хавчигдаж байсан урлагийн төлөө урлаг гэсэн зарчмаар уран сайхны үүднээс хандах юм бол зохиолч юуны тухай бичсэн нь гол бус ямар уран санаа, дүрслэлээр яаж урлав гэдэг нь чухал юм. Энэ үүднээс авч үзэх юм бол С. Буяннэмэх болзолт дүрслэл, зөн бэлгэдлээр далд буюу давхар (хос) утга илэрхийлэн улс төрийн шүлэг бичиж уран сайхныг нь төгөлдөржүүлэх талаар сонин эрэл туршилт хийсэн билээ. Түүний бичсэн «Нарны эргэлт» шүлгийг эхлээд уншихад зун цагийн хурц наран ертөнцийг гийгүүлэн цэцэг навчийг тэтгэж байгаа нь зун цагийн нарны туяа хувьсгалын ач нөлөө аль аль нь санагдахуйц урлагтай болсон ажээ. Мөн дорно дахины яруу найргийн сонгодог уламжлалд түшиглэн С. Буяннэмэхийн дэвшүүлсэн ил ба далд утгатай шүлгийн онол түүний дагуу бичсэн далд утгат шүлгүүд нь хэтэрхий ил цагаан магтаал, суртал ухуулгын байдлаас зайлсхийн шүлгийн урлагийг сайжруулан утгыг гүнзгийрүүлэн санаагаа дүрслэлд шингээн илэрхийлэх талаар хийсэн уран сайхны эрэл байсан юм. Гэтэл үүнийг манай судлаач шүүмжлэгчид аанай л мушгин энэ нь «онолын хувьд уран зохиолыг сонгодог хэсгийн гүн утгын шүлэг, олон түмний ер үгийн шүлэг гэгчид хуваан уншигчдыг зааглаж уран бүтээлийг ард түмнээс салган хоосон цэцэрхэлд хүргэж болох бөгөөд урлагийн ардач чанарын эсрэг зүйл гэж шүүмжилсээр байна. 

	Түүнчлэн С. Буяннэмэх байгалийн уянгын болон гүн ухаан бодол эргэцүүллийн аястай уран санаа тод, дүрслэлтэй олон шүлэг бичсэн нь өнөөгийн шүлэгчдэд ч дуурайлтай юм. Монгол нутгийн шөнийн тэнгэрийн үзэсгэлэнг. 

	 

	Хар хөхөмдөг хамба торгыг огторгуй дээр дэлгэж

	Цав цагаан мөнгөн хайчаар дэлхийн дээлийг эсгэхэд

	Нэгэн зурвас дув дугариг мөнгөн сарны мөлхөх нь

	Мөнөөхөн гарсан хасын охин түүний дээр мишээх мэт 

	 

	хэмээн зурагласан нь яруу сайхны гэрэл цацраасан уран дүрслэл юм. С. Буяннэмэх ийнхүү социалист реализмын хүрээнд явцууралгүй уран дүрслэлийн янз бүрийн арга маягийг чөлөөтэй эрэлхийлж байсныг үргэлжилсэн үгийн болон жүжгийн зохиолуудаас нь ч ажиглаж болно. Ахмад зохиолч Д. Намдагийн дурсан бичсэнээр бол 1930 онд С. Буяннэмэх «Үнэн» гэдэг жижиг үзэгдлээ символизм буюу утга санаагаа зөн бэлгэдлийн аргаар илэрхийлдэг хэлбэрээр бичсэн нь ойлгомжтой болоод соньхон болсныг театрын жүжигчид ихэд чармайн тоглож байжээ. Мөн «Алсыг зорьсон алтан загасны үлгэр» өгүүллэгээ үлгэрийн хэлбэрээр ёгт утга санаатай бичиж гадаад далайд аялсан хоёр загасанд тохиолдсон адал сонин үйл явдлын дүрслэлээр эрдмийн далайд аялахын гайхамшгийг өгүүлсэн байдаг. Түүнчлэн шинэчлэгдэж буй орчин үеийнхээ малчин ардын бодит амьдралыг тусгасан «Жинчин Пүрэвийн жигтэй явдал», «Их тэнгэрийн дүлий» өгүүллэгүүдээ хошин аясаар, «Малчин Товуудай» туужаа нийтлэл хэлбэрээр бичсэн нь реалист аргыг чадамгай эзэмшсэнийх нь гэрч болж монголын орчин үеийн уран зохиолын эрдэнэсийн санд орсныг бид мэднэ. Зохиолын шилдэг сайн дүрслэл он цаг улирах тусам шинэ шинэ утгын гэрэл цацраасаар байдгийг «Гайхамшигт учрал» найрууллаас харж болно. С. Буяннэмэх алс дорнодын олон улсын ардын төлөөлөгчдийн анхдугаар их хуралд оролцохоор 1921 оны өвөл Москва хотноо очихдоо В. И. Ленинтэй уулзсан тухай найруулал бичиж «Гайхамшигт учрал» гэж нэрлэсэн юм. Энэ нь 1928 онд түүний бичсэн «Ленин» нийтлэлийн хамтаар дорно дахины зохиолчдоос нэн түрүүн Лениний дүрийг тусгасан бүтээл ч байж магадгүй... «Гайхамшигт учрал» найруулалд өрөөнд цугласан улсад суудал хүрэлцээгүй тул Лениний зургийг урьд нь үзэж байсан атлаа өөрийг нь таниагүйн улмаас татгалзсаар атал гараас нь хөтлөн чирэх шахам суудалдаа суулгасан хойно нь хүнээс асууж хэн болохыг мэдчихээд сандарч боссон тухай өгүүлдэг нь Ленинизмийн үзлээс татгалзаж буй өнөөгийн өндөрлөгөөс бодоход үндэсний ардчилсан хувьсгалаас бусдын түлхээсээр социализмын замд орсон монгол түмний төлөөлөл дүр мэт санагдана. С. Буяннэмэх зургийг нь харсан атал өөрийг нь танихгүй байсан шиг монголын хувьсгалчид ленинизмийг гүйцэд танин мэдэлгүй сургийг сонссон төдийгөөр коминтерны шахалт шаардлагаар улс орноо социализмын суудалд суулгачихсан юм биш байгаа?

	Монголын орчин үеийн уран зохиол үзэл санаа, уран сайхны хувьд төлөвшин хөгжихөд С. Буяннэмэхийн гүйцэтгэсэн үүргийг үгүйсгэх юм уу дутуу үнэлнэ гэдэг бас л нэгэн хэлмэгдүүлэлт гэлтэй. Шинэ хуучин үеийг уран бүтээлээрээ холбосон зохиолч байгаагүй, 1921 оны хувьсгалын дараагаар л шинэ цагийн зохиолчид бий болсон мэтээр манай зарим судлаачид үздэг. Гэтэл 1921 оны үндэсний ардчилсан хувьсгалыг үзэл санааны хувьд бэлтгэлцэн хуучин шинэ үеийг уран бүтээлээрээ холбосон зохиолч нь С. Буяннэмэх байлаа. Харийн түрэмгийлэгч хятадын гамин цэргийн сүрд автан улсынхаа тусгаар тогтнолоос татгалзсан зэрэг хэргэмээр шагнагдсан ноёдыг жигших сэтгэлээр С. Буяннэмэх 1919—1920 оны үед «Таван мөнгө хүрэхгүй үнээр түмэн ардаа худалдсан халхын ноёд» хэмээсэн шүлэг бичсэн нь хувийн эсэргүүцлийн замаас улс төрийн тэмцлийн талбарт гарсан уран бүтээлийнх нь гараа байсан бөгөөд улмаар монгол түмний үндэсний ардчилсан хувьсгалыг манлайлсан Монгол Ардын Намын үзэл санааг анхнаас нь дэмжиж хорь хүрэхүй насандаа коминтерны Алс дорнодын нарийн бичгийн дарга нарын газар ажиллах МАН-ын төлөөлөгчөөр томилогдон Эрхүү хотноо ажиллаж байхдаа «МАН-аас түмэнд тунхаглан зарлах бичиг»-ийг боловсруулалцан хэвлэж шинэ цагийн анхны хувьсгалт хэвлэл—Монголын үнэн сониныг эрхлэн гаргасан сэтгүүлч байсан төдийгүй ардын журамт цэргийн жагсаалын дуу буюу хувьсгалын ууган дуунуудын нэгэн болох «Улаан туг»-ийн шүлгийг зохион хуучин шинэ үеийг уран бүтээлээрээ холбосон ажээ. 

	1920 онд «Сандо амбан» нэртэй зохиож 1924 онд «Ойрх цагийн товч түүх» хэмээх 5 бүлэг, 32 үзэгдэлтэй жүжиг болгон монголын орчин үеийн анхны жүжгийн зохиол бичсэнийг нь судлаачид хүлээн зөвшөөрдөг боловч С. Буяннэмэх энэ жүжгийн зохиолыг бичсэн төдийгүй найруулан өөрөө жүжигт оролцож шинэ театрын урлагийн эхлэлийг тавьсныг ямагт орхигдуулж иржээ. Нөгөө талаар холбоо шүлэг бичээд түүнийгээ радиогоор хуурдаж аялгуулан уншдаг байсан нь нэг хүнтэй театр хэмээн нэрлэгдсэн ардын жүжиг наадмын уламжлалыг залгамжилсан шинэчлэлт байлаа. Одоогийн төв шуудангийн баруухан хойно байсан жижигхэн дан байшинд С. Буяннэмэхийнх байсан бөгөөд залуу зохиолчдыг очиход уриалгахан угтаж урьж суулгаад уран зохиолын тухай ярилцангаа хуучир хөгжмөө аван «Өндөр дээрээс хүнгэнэн дуугарагч радио уран сайхан» хэмээн өөрийнхөө зохиосон холбоо шүлгийг хөгжмийн аяст тохируулан ялимгүй гуншаа хоолойгоор аялгуулан уншиж байхдаа үргэлж зүүж явдаг дугуй хүрээтэй шилнийхээ дээгүүр хааяа тэднийг мушилзан харж суудаг байжээ. 

	«Баатар хөвгүүн Тэмүжин» (1928), «Марал шар» (1928), «Усгүй хар архи» (1931), «Шөнийн буг» (1935), «Гурван хорын хүлээс» (1935) зэрэг олон жүжгийн зохиол бичиж театрын урын санг баяжуулсны дотор дэлхий нийтэд үнэлэгдсэн «Харанхуй засаг» (1932), Сүхбаатарын тухай жүжгийн уралдаанд түрүүлсэн «Эрдэнэ соёмбын эзэн эрэлхэг жанжин Сүхбаатар» жүжгүүд онцгой билээ. 1933 оны 6-р сард Москва хотноо болсон олон улсын хувьсгалт театрын үзлэгт монголын театр «Харанхуй засаг» жүжгээр нь оролцож 2-р байранд шалгарсан бөгөөд энэ тухай «Вечерная Москва» сонинд «Харанхуй засаг» жүжиг түүний дүр дээд зэргийн урлагтай ажээ» гэж үнэлсэн бол Францын Юманите сонинд «Ард түмний үйлсийг сэтгэл догдлуулан уран яруу дүрээр үзүүлж байна» хэмээн тэмдэглэсэн нь С. Буяннэмэхийн «Гайхамшигт учрал», «Малчин Товуудай» зэрэг зохиолоос үлгэр авч зохиол бичиж эхэлсэн гэж ахмад зохиолч Д. Цэвэгмид дурссан нь тэр үед уран бүтээлийн замд орсон олон хүнд хамаарна. Тухайн үедээ уран бүтээлийн туршлага, мэдлэг боловсролоор бусдаасаа давуу учир хамгийн нөлөөтэй зохиолч байж зохиолчдын байгууллагыг үүсгэхэд голлох үүрэг гүйцэтгэн удирдаж байсны хувьд С. Буяннэмэхийн санал зөвлөгөө шинэ цагийн анхны зохиолчдыг хүмүүжүүлэхэд үлэмжхэн нөлөө үзүүлсэн юм. 

	МАХН-ын V их хурлаас баруунтан хэмээгдэн шүүмжлүүлснийг дараа С. Буяннэмэх улс төрийн амьдралаас хөндийрч уран бүтээлийн замд тууштай орсон бөгөөд 1929 оны 1-р сарын 9-нд монголын зохиолчдын анхны байгууллага болох уран зохиолын бүлгэмийг Дунгарын Чимэдийн хамт удирдан байгуулж улмаар 1933 онд уран сайхны чуулганы даргаар, 1934 онд Монголын үндэсний зохиолчдын холбооны товчооны даргаар сонгогдож байснаас үзэхэд зохиолчдын дунд, тэргүүлэх байртай байсан нь харагдаж байна. Монголын зохиолчдын байгууллагын анхны хэвлэл «Уран үгсийн чуулган»-ыг 1929 онд хэвлүүлсэн нь түүний нэртэй салшгүй холбоотой бөгөөд С. Буяннэмэх энэ цоморлогийг редакторлан нэрийг өгч хавтасны зургийг зуржээ. 1926—1927 онд Буриадын эрдмийн хүрээлэнгийн урилгаар очиж ажиллахдаа тэндхийн зохиолчидтой хамтран «Уран үгсийн чимэг» сэтгүүл гаргаж байсан туршлагадаа тулгаварлан үүнээс санаа сэдлэг авч «Уран үгсийн чуулган» нэрийг өгсөн бололтой. 

	С. Буяннэмэх уран зохиолын дугуйланг байн байн сэргээн удирдаж байв» гэж ахмад зохиолчид дурсан бичсэнээс үзэхэд зохиолчдын байгууллагыг үүсгэн бэхжүүлэх, залуу уран бүтээлчдийг хүмүүжүүлэх талаар ихээхэн хүчин чармайлт гаргаж байсан нь тодорхой байна. Тэр үедээ монголын соёлын хамгийн том төв болж цэнгэлдэх хүрээлэн гэж нэрлэгдэж байсан бөмбөгөр ногоон барилгын баруун жигүүрийн нэг өрөөнд уран зохиолын бүлгэмийн гишүүд долоо хоног тутам цуглахад С. Буяннэмэх шүлэг өгүүллэг бичих арга ухаан, уран зохиолын онол эрдмээс ярьж зохиол бүтээлийг нь хэлэлцүүлэн хэрхэн яаж засах талаар зөвлөж зохиол бичиж сургахыг хичээдэг, тэгэхдээ утга уянга сайтай бичүүлэхийг чармайдаг байжээ. Мөн тодорхой сэдэв заан өгч таван минутын хугацаанд шүлэг зохиолгож өөрөө бас оролцон хамтран хэлэлцдэг байсан нь эдүгээ хүртэл уламжлагдсаар байна. зохиолчдод ийнхүү уран зохиолын онол эрдмээс ярьж зөвлөж байсандаа тулгаварлан «Уран зохиолын зүйлийг хэрхэн зохиох сэдэв» (1929) «Холбоо шүлгийн тухай» (1935), «Шинэ үеийн уран зохиол» (1936) зэрэг өгүүлэл, «Утга зохиолын үүд» хэмээх онолын хялбарчилсан товхимол бичсэн нь монголын орчин үеийн уран зохиолын онолын сэтгэлгээ төлөвшихөд үлэмжхэн нөлөө үзүүлсэн анхны алхам байлаа. Тэгэхдээ өрнө дорнын уран зохиолын онолыг монголынхоо уламжлалтай хослуулан орчин үеийнхээ монгол зохиолоос жишээ аван тайлбарласнаараа зөвлөлтийн уран зохиолын онолыг өрөөсгөлөөр хуулбарлан онолддог өнөөгийн биднээс давуу ажээ. Ийнхүү С. Буяннэмэх уран бүтээлийн туршлага, онол эрдмийн мэдлэг аль алинаар тухайн үеийн олон зохиолчдыг уран бүтээлийн замд хөтөлсөн бөгөөд С. Буяннэмэхийн гэрээр нь байн байн очиж уран зохиолын онол шүүмжлэлийг сонсож түүнээс бага биш зүйлийг сурч авсан гэж ардын уран зохиолч, академич Ц. Дамдинсүрэн дурсан ярьсан нь үүний гэрч юм. Ер нь өнөөгийн бидний шүтэн биширдэг олон том зохиолчид тэр үед түүний өмнө хүүхэд адил босож зогсоод шүлгээ уншин зөвлөгөө авдаг байсан гэлцэх бөгөөд С. Буяннэмэх ч үнэн сэтгэлээс хандан зөвлөдөг байжээ. Олон залуу зохиолчдод ийнхүү тусалдаг байсны дотор Д. Сэнгээг зохиолч болгох гэж тууштай чармайн зохиолчдын холбоонд өөрийнхөө дэргэд авч ажиллуулж байсан ч удаатай гэнэ. Мөн зарим зохиолчдыг улс төрийн муйхар хардлага, гүтгэлгээс хаацайлан хамгаалж уран зохиолын шүүмжлэлийг зөв чиглэлтэй болгох талаар санаа тавьж явжээ. Тухайлбал «Нөхөр Жамболаны шүүмжлэл ба Ринчиний орчуулгын тухай» гэдэг өгүүлэлдээ - Жамбалон гэгч шүүмжлэхдээ Б. Ринченийг феодалын зохиолын найруулгын маягаар орчуулсан гэж зэмлэснийг эсэргүүцэн уг орчуулга нь хуучин үгээр баялаг, бичгийн хэлний найруулгыг гол болгосныг дурдаад «Тэр нь соёл эрдмийн нэгэн зүйл тул бас ч яахин хязгаарлаж болох ажээ. Хуучин бичгийн хэлийг шууд феодалын хэл бичиг, янз маяг гэж хэмээж болохгүй, тэр нь хэлний боловсрол, гоё сайхны нэгэн зүйл мөн бөгөөд зохих зүйлд хэрэглэхэд ч болох болой» хэмээн учирлаж улс төрийн муйхар хандлагыг няцаасан байдаг. Гэтэл ороо бусгаа цагийн эрхээр зарим зохиолч С. Буяннэмэхийн «тусыг усаар» хариулсан нь тухайн хүний мөс чанартай холбоотой юм. Тухайлбал Д. Сэнгээ 1935 онд С. Буяннэмэхийн «Холбоо шүлгийн цоморлог»-ийн талаар «Сүлд хийморь нь сэргэж байна» гэсэн нь хоосон чанарыг баримталсан буюу ардыг мунхруулах шашны үг бус уу» хэмээн зэмлэж хувьсгалын уран зохиолтой шууд харш эсэргүү утгатай гэж буруутгасан бол Б. Ринчен улс төрийн хилс хэргээр баривчлагдан дотоод яаманд 1937 оны 9-р сарын 17-нд мэдүүлэг өгөхдөө «1928 оны сүүлчээр японы нууц тагнуулын удирдах төвд байсан гэгдэх хүмүүсийг нэрлэхдээ «Мөн тэр үед залуучуудын төв хороонд байсан, одоо Улаанбаатар хотноо төв театрт буй Буяннэмэх» хэмээн нэрийг нь дурдсанаа 1940 оны 12-р сарын 28-нд бататгаж «Энэхүү Буяннэмэх лугаа эсэргүү ажлын талаар харилцаж байсан зүйлтэй. «Баатар хөвүүн Тэмүүжин» хэмээх зохиолуудыг зохиолгож хэвлүүлэн гаргаж байсан. Энэ зохиолын утга нь манж хятадын үеийн феодализмын үзэл суртал хэв ёсыг магтан сайшаасан» гэж мэдүүлж байсан нь МҮЧЗХ-ноос 1991 онд хэвлүүлсэн «Тамын тогоонд таван жил» номд тодорхой байна. 

	Социализмын гажуудлыг арилгаж буй өөрчлөлт шинэчлэлтийн өнөө үед зохиолч уран бүтээлчдийг хэлмэгдүүлсэн өмнөх үеийн алдааг өвөрмөц маягаар давтаж байгаа нь харамсалтай өөрчлөлт шинэчлэлтийн үзэл санааг тусгана. Шинэ сурах бичиг зохион хэвлүүлээгүйн улмаас С. Буяннэмэхийн талаар мушгин гуйвуулсан дүгнэлт бүхий хуучин ном бүхий л шатны сургуульд гарын авлага болон хэрэглэгдэж шилжилтийн үеийн хямралын улмаас зохиол бүтээлийг нь хэвлүүлэхийг хуучин үзэл суртлын үүднээс чандлан хориглодог байсан нь одоо эдийн засгийн шахалт болж хэвлэх боломж олгохгүй болжээ. Хэдэн жилийн өмнө МЗЭ-ээс Д. Нацагдорж, Ц. Дамдинсүрэн, Б. Ринчен нарын бүрэн зохиолын түүврийг сонгомол эхээр бэлтгэж хэвлэлд шилжүүлсэн нь хэвлэлийн газар дарагдсаар цаасны гачлантай золгон хэт зузаан, үнэ өртөг ихтэй хэмээн ад үзэгдэж уншигчдад очих боломжоо алджээ. Хэвлэлд шилжүүлсэн түрүүчийнх нь номууд ийнхүү дарагдсанаас ч тэр үү С. Буяннэмэхийн бүрэн зохиолын түүврийг бэлтгэн хэвлүүлэх санаа хэнд ч төрөөгүй байна. 1921 онд С. Буяннэмэх хувьсгалын үзэл санааг дэмжин «Үхэвч гомдолгүй» гэж амь насаараа дэнчин тавьж МАН-д элссэнээс хойш бидний мэдэж байгаагаар 1924 онд Данзаны хамсаатан гэгдэж 1928 онд баруунтан хэмээгдэн 1932 онд Мэрсэйн хамсаатан болж шоронд хоригдон 1935—1936 онд феодализмын хэлээр зохиолоо бичсэн гэж шүүмжлэгдэн 4 жил тутам хэлмэгдсээр 1937 онд хувьсгалын эсэргүү болж цаазлагдан насан туршдаа хэлмэгдэж явжээ. Гэвч түүний нас барснаас хойш эдүгээ хүртэл хэлмэгдэл үргэлжилсээр... С. Буяннэмэхийн мэндэлсний 90 жилийн ойгоор төрсөн нутагт нь хөшөөний суурь тавих сурагтай. Гэтэл тэр бээр аль хэдийн уран яруу үгсээрээ «Хүний гараар бүтээгүй хөшөө дурсгалаа босгосон» билээ. Түүнийг нь л эмхэтгэн хэвлүүлж уншигчдын хүртээл болговол зохиолч хүнд жинхэнэ цагаатгал, хамгийн их хүндэтгэл болох учиртай. С. Буяннэмэхийн хэлмэгдэл хэзээ дуусах юм бол доо?

	 


БУЯННЭМЭХИЙН ТӨВ ҮЗЭЛ

	Хорвоод мэндэлсний нь ойг эдүгээ ёслон тэмдэглэж буй С. Буяннэмэх бол хуучин шинэ хоёр үеийг зохиол бүтээлээрээ холбож монголын орчин үеийн уран зохиолыг үндэслэгчийн нэгэн болсон төдийгүй түүний онолын сэтгэлгээг төлөвшүүлж судлал шүүмжлэлийг хөгжүүлэх анхны алхмыг хийсэн хүн байлаа. 

	Тэр үедээ монголын соёлын хамгийн том төв болж цэнгэлдэх хүрээлэн гэж нэрлэгдэж байсан бөмбөгөр ногоон хэмээх ордны баруун жигүүрийн нэг өрөөнд уран зохиолын бүлгэмийн гишүүд долоо хоног тутам цуглахад С. Буяннэмэх шүлэг өгүүллэг бичих арга ухаан, уран зохиолын онол эрдмээс ярьж зохиол бүтээлийг нь хэлэлцүүлэн хэрхэн яаж засах талаар зөвлөдөг байжээ. залуу зохиолчдод ийнхүү уран зохиолын онол эрдмээс ярьж зөвлөж байсандаа тулгаварлаж «Уран зохиолын зүйлийг хэрхэн зохиох сэдэв» (1929), «Холбоо шүлгийн тухай» (1936), «Шинэ үеийн уран зохиол» (1936) зэрэг өгүүлэл, «Утга зохиолыг монголчууд эрт үеэс эрхэмлэж ирсэн бөгөөд бичгийн болон аман яруу найрагт энэ талаар сургамжилсан жишээ арвин баялаг бий. Тухайлбал: «төрийн ёс төв болбоос түмэн хүн биширнэ» гэсэн үг байдаг нь улс орныг жолоодох төрийн бодлогод төв үзлийг баримтлахын чухлыг хэлсэн мэт. Мөн «түшмэл хүмүүний есөн эрдмийн дотор төвийн сэтгэл нэн эрхэм, түшмэл хүмүүн есөн эрдмийг төгсөвч төвшин сайн сэтгэлгүй болбоос хорт чоно мэт жигшигдэхийн тул төв сэтгэлийн эсийг нэн хичээ» гэж эрт үеэс монгол түмний өврийн ном болсоор ирсэн «Оюун түлхүүр» хэмээх сургаалд сургамжилсан байдаг. Монголчууд нэг талыг өрөөсгөлөөр баримтлан нөгөөг үгүйсгэхийн гэмийг шүүмжлэн «бусдынх болбоос бурхныг ч муулна. Өөрийн болбоос нохойг ч өмөөрнө» хэмээн хэлэлцдэг нь ч төв үзлийн монгол уламжлалд мөн хамаарна. Нам эвслээрээ талцан маргалдаж буй өнөөгийн бидэнд сургамжтай энэ үзэл, монгол сургаал шастир номд төв журам, төв сэтгэл, гол ёс, авах гээхийн ухаан гэх мэтээр гардаг билээ. 

	Төв үзэл бол дорно дахины уламжлалт ойлголтын дагуу аливаа зүйлийг арга билгийн үүднээс хос хосоор нь ялган үздэг боловч эсрэг тэсрэгийн зөрчлийг дэвэргэн хурцатгах бус харин нэгдэл, тэнцвэрийг чухалчилдаг ухаан юм. С. Буяннэмэх уран зохиолын үзэгдлүүдийг онолын үүднээс тайлбарлахдаа «Уран зохиолыг бичиж сурахад холбогдох асуудал нь шалгаж шинжих, урлаж бичих энэ хоёр болой» гэх буюу бичгийн зохиол, уран зохиол, зохиолын утга, уран сайхан, шүлгийн гүн утга, гүехэн утга, шүлэг холбоо найруулга гэх мэтээр хос хосоор нь зэрэгцүүлэн үзэж аль алиныг жигдхэн анхаарч үнэлсэн байдаг. Тухайлбал «Утга зохиолын үүд» зохиолд «хос уянгын эхний мөр нь тэнгэрийн байдлыг хоёр дах мөр нь газрын байдлыг хэлэх жишээтэй. Эхний мөр нь ус хэмээвэл дараах мөр нь гал гэх мэтээр эсрэг буюу эсхүл түүн лүгээ зохилдсон чанартайгаар бичих болой» хэмээн арга билгийн ойлголтоор хос уянга урлах зарчмыг өгүүлсэн бол «Шинэ үеийн уран зохиол» өгүүлэлд «Эдүгээгийн үед нийт хүн төрөлхтний байдал дээр хувьсгалын ба хөрөнгөтний гэх хоёр анги ялгавар бүхий учир иймээс... бичиг зохиол хүртэл энэ хоёр анги байдалд оршиж тус тусын тэмцлийг тусгасан, хамгаалсан, алдаршуулсан чанар бүхий болохыг» хүлээн зөвшөөрөөд түүнээс бас нийтийн дунд хэрэглэгддэг уран зохиол байдаг ажгуу. Тиймийг ердийн зохиол гэж нэрлэж дэлхий дахинаар хэрэглэжээ. Тийм зохиолыг үзвэл ер хүн нийтийн харилцаанаас үүссэн зовлон гаслан буюу гайхамшигтай жигтэй сонин хэрэг явдал ажгуу» хэмээн хөрөнгөтний ба хувьсгалын уран зохиолын эсрэг шинжийг дэвэргэлгүй нийтлэг байдлыг онцлоод «зарим нь хувьсгалын ёсонд бяцхан харштай гэвч... түүнээс үл эмээн харин ч урлагийг нь бахархан нийтэлсэн нь буй. Түүнчлэн хаад ноёд хөрөнгөтөн нарыг үзтэл муучилсан нь байвч хөрөнгөтөн улс нь түүнийг алдаршуулан дэлгэрүүлдэг нь нэн ашигтай буй за... Ийм учраас хүн төрөлхтний эрдэм боловсрол нь хаана юу гарсан тухай харилцан авалцаж түргэнээр дэлгэрэн хөгжиж чаддаг ажээ» гэсэн нь эдүгээгийн үүд» хэмээх онолын хялбарчилсан товхимол бичсэн нь орчин үеийн монголын уран зохиолын онолын сэтгэлгээ төлөвшихөд үлэмжхэн нөлөө үзүүлсэн анхны алхам байлаа. Тэгэхдээ өрнө дорнын уран зохиолын онолыг монголынхоо уламжлалтай хослуулан орчин үеийнхээ монгол зохиолоос жишээ аван тайлбарласнаараа зөвхөн өрнө дахиныг ганцхан зөвлөлтийн хэмжүүрээр өрөөсгөлөөр ойлгон хуулбарладаг байсан өнөөгийн биднээс давуу ажээ. Энэ нь өрнө дахины реализм тэр дундаа дорнод европын социалист гэгдэж байсан орнууд болон зөвлөлтийн уран зохиолыг л дэлхийн сонгодогт хамааруулж байснаа одоо тэр бүгдийгээ үгүйсгэн дорно дахин үндэснийхээ уламжлалыг түүний эсрэг сөргүүлсэн туйлшралын дэргэд ёстой л төв үзэл мөнөөс мөн ажээ. Туйлшрал гэснээс үүдэн хэлэхэд энэ үгийг бид өнөө үедээ л хамруулан түүнийг нийтлэл өгүүлэлдээ анх эхлэн бичсэн «гавьяатныг» олох гэж маргалдан туйлширч түүний төөрөгдлөөс гэтлэх арга болсон төв үзлийн монгол уламжлалыг үгүйсгэн социализмын үед юм бүхнийг гаднаас бэлэнчлэн хуулбарлаж сурсан төсөөллөөрөө эртний Энэтхэгийн Нагаржунайд төв үзлийг өмчлүүлж монгол хүний сэтгэх чадварыг басамжилж байна. Монголчууд бол дэлхийн аль ч улс үндэстний боддогийг л боддог ард түмэн бөгөөд гүн ухааны уламжлалаар хэнээс ч дутуугүй юм. Хамгийн ойрын жишээ хэлэхэд С. Буяннэмэхийн амьдарч байсан цаг үе нь өнөөгийн нэгэн адил улс нийгмийн хөгжлийн огцом түргэн өөрчлөлтийн үе байсан болохоор шинэ хуучин аль нэгийг өрөөсгөлөөр баримтлан туйлшрагчид уламжлал шинэчлэлийг зөв хослуулсан төв үзэлтэн аль аль нь ч байсан ажээ. Өнөөгийн бидний туйлшрал гэж буйг С. Буяннэмэх «Шинэ үеийн уран зохиол» өгүүлэлдээ «хэлбэрэл» буюу «хэтэрхий хөөрүү өвчин» гэж нэрлээд «зарим нэгэн ухвар мөчид буюу хэтрэмхий этгээдийн зан суртал бол хувьсгалт үе хүчирхгээр мандсан энэ өдрөөс урагших явдал хэргүүд бол цөм шашны лам нар ба феодал ноёдын ашиг тусын тулд зохиогдсон гэх буюу хуучны хэрэг цөм харанхуй балар тул... хэрэггүй гэнэ. Гэтэл бас хувьсгалт ажлын хүрээлэлд байсаар боловч түүний сэтгэлд мөн л хуучны ёст байдлаас илүү сайхан нь үгүй гэж ойлгогдож эдүгээ үест үл зохилдох байдлыг хуучнаас авч зохиох гэж оролдох тийм үзэлтэй этгээд байх амой» гэж бичсэн нь социалист реализмын үеийн зохиол бүтээлийг жинхэнэ уран сайхны дээд хэмжүүр болгож байснаа эдүгээ хэтэрхий хөөрүү зарим нь «ард түмнийг мунхруулах хар тамхитай» зүйрлэж байгаатай эгээ л ижил ажээ. Түүнчлэн С. Буяннэмэх энэ мэт хуучин шинэ хоёр хэтэрхий үзэлтнийг шүүмжлээд «хувьсгалын шинэ уран авьяастан нар маш сэргэлэн сонороор угтан төв шулуун явах нь хэзээд зөв болно» гэсэн нь өнөөгийн хэт улс төрчид харийн соёлд хамааруулаад буй төв үзэлтэй дүйх ойлголт юм. хүрээ хийдэд шавилан суугаагүй гэрийн болон төрийн сургуулиар дамжин иргэний боловсрол эзэмшсэн зэргээс үзэхэд «төв шулуун явах нь хэзээд зөв» гэдгийг монгол уламжлал, ардынхаа ухаанаас ойлгосон гэлтэй. Аль нэг тийш хэлбийх хэтэрхий үзэлд авталгүй төв шулуун явахыг бидний ойлгодгоор бол ангич намч чанараас татгалзан зохиол бүтээлийн уран сайхныг илүүтэй анхаарч олон эшт үзлийн зарчмыг баримталсан төв үзэл юм. С. Буяннэмэхийн далд утгат шүлгийн онол нь утга зохиолын утга урын аль нэгийг өрөөсгөлөөр баримтлан туйлшралгүй арга билгийн зарчмын үндсэн дээр хэтэрхий ил цагаан магтаалаас зайлсхийн, зохиолын утгыг гүнзгийрүүлж урыг сайжруулах талаар хийсэн уран сайхны эрэл байсан юм. «шүлэгт илэрхий ба далд хоёр зүйлийн утга байна. Илэрхий утга гэгч нь уул шүлгийн учрыг мэдэх бөгөөд үүнийг даруй үнэн байдал дээр өгүүлсэн хялбар буюу ер үгийн шүлэг гэнэ. Үүнийг ерөнхий олон нийт ба үсэг бичиг гаргах хүн бүр мэдэж болно. Нөгөө далд утга гэгч нь уншмагц учрыг мэдэхгүй гагцхүү бодсоны хойно сая тайлбарлаж мэдэх болой. Энэ зүйлийн шүлэг бодлоготой бөгөөд тайлбарлах авьяас бүхий хүмүүст зориулан бичих бөгөөд энэхүү тайлбарлах шүлэг нь мөн ч бодлогыг нээгдүүлэх буюу эрдэм оюуныг шалгахад тустай хэмээж болох мэт» гэсэн онолын үндэслэл дэвшүүлж түүнийхээ дагуу олон шүлэг бичиж туршсан юм. Төв үзэл нь сөрөг үзэгдэлд эвлэрэнгүй ханддаг хүлцэнгүй үзэл мэтээр зарим нэгэн ойлгодог. Тэгвэл С. Буяннэмэх нийгмийн ба уран зохиолын үйлсэд «маш сэргэлэн сонороор угтаж төв шулуун» явахдаа улс төрийн муйхар хардлага, гүтгэлгээс зохиолч нөхдөө хамгаалан, уламжлалыг үгүйсгэн хэтэрхийллийг няцааж уран зохиолын судлал шүүмжлэлийг төв ёсоор зөв чиглэлтэй болгох талаар санаа тавьж явжээ. Тухайлбал 1930 хэдэн онд Жамбалон гэгч Б. Ренчиний орчуулгын талаар шүүмж бичиж феодалын зохиолын найруулгын маягаар орчуулсан гэж буруутгасныг «нөхөр Жамбалоны шүүмжлэл ба Ренчиний орчуулгын тухай» өгүүлэлдээ эсэргүүцэн уг орчуулга нь хуучин үгээр баялаг, бичгийн хэлний найруулгатай ч «тэр нь соёл эрдмийн нэгэн зүйл тул бас ч яахан хязгаарлаж болох ажээ. Хуучин бичгийн хэлийг шууд феодалын хэл, янз маяг гэж болохгүй. Тэр нь хэлний боловсрол гоё сайхан нэгэн зүйл мөн бөгөөд зохих зүйлд хэрэглэхэд ч болох болой» хэмээсэн байдаг. Дашрамд тэмдэглэхэд Б. Ринчен ороо бусгаа цагийн эрхээр улс төрийн хилс хэргээр баривчлагдан Дотоод яамны зандалчдын хатуу ширүүн шүүлт шахалтад автан 1937 оны есдүгээр сарын 17-нд мэдүүлэг өгөхдөө «1928 оны сүүлчээр японы нууц тагнуулын удирдах төвд байсан» гэгдэх хүмүүсийг нэрлэж» мөн тэр үед залуучуудын төв хороонд байсан одоо Улаанбаатар хотноо төв театрт буй Буяннэмэх» хэмээн нэрийг нь дурдсанаа 1940 оны 12-р сарын 28-нд бататгаж «Энэхүү Буяннэмэх лугаа эсэргүү ажлын талаар харилцаж байсан зүйлтэй. «Баатар хөвүүн Тэмүжин» хэмээх зохиолуудыг зохиолгож хэвлүүлэн гаргаж байсан. Энэ зохиолын утга нь манж хятадын үеийн феодализмын: үзэл суртал хэв ёсыг магтан сайшаасан» гэж мэдүүлж байсан тухай МҮЧЗХ-ноос 1991 онд хэвлүүлсэн «Тамын тогоонд таван жил» номд бичжээ. 

	С. Буяннэмэх шинэ хуучин хэтэрхий үзэлтэн нартай үл эвлэрэн төв шулуун явсан нь улс төрийн талаар хардагдан сэрдэгдэхийн шалтгаан болсоор 1937 онд Дотоод яаманд баривчлагдан хэлмэгдсэн билээ. 

	МАХН онол суртахууны үндсэн баримтлалаа шинэчлэхдээ төв үзлийг онолын тулгуур болгосон нь С. Буяннэмэхийн төв шулуун явах зарчимтай нийцэж буй нь тохиолдлын санамсаргүй зүйл биш бөгөөд «МАН-аас түмэнд тунхаглан зарлах бичиг» хэмээх анхны мөрийн хөтөлбөрийг нь боловсруулалцан хэвлэж байсан ууган гишүүдийнхээ үзэл бодолд улам бүр ойртож монгол уламжлалаа залгамжилж буйн гэрч юм. 

